
1. ESTATUAREN IDENTITATEA ETA JARRAITASUNA

Estatuaren bizitzan mota ezberdinetako eraldaketak eman daitezke. Hauetako batzuk ez dute kanpora begira eraginik izango, bakarrik barne egituretan eragingo dute. Zenbaitetan, hala ere, nazioarteko eremuan eragingo dute. 


Barne egituretan eragiten duten aldaketak:

- Estatu horren gobernuaren aldaketa. Printzipioz honek ez du eraginik nazioarteko eremuan, baina salbuespenez eragina izan dezake. Adibidez, 1917ko Errusiar Iraultzaren ondorioz, zarismoa utzi eta sobiet Estatua egituratu zen Errusian, eta nazioarteko tratatu asko alde batera utzi ziren, langileen aurka zihoazelako; Segurtasun Kontseiluaren erabakiaren ondorioz gobernu-aldaketa ematen denean (adibidez, Afganistanen kasua); EEBBen portaera Panama eta Haitiren arteko arazoan...

- Estatu bateko populazio aldaketa

- Estatuko lurralde-eremua aldatzea, bi bide jarraituz: terra nulius izaera duen lurra eskuratuz, edo beste lurralde bat anexionatuz. Lurra eskuratzeak ez du inolako eraginik, Estatua bera izaten jarraitzen duelako; lurraldea anexionatzeak ere ez du Estatuaren subjektibitatearekiko eraginik izango indarrez egin bada (Estatua bera izaten jarraitzen du, indarra erabiltzean anexio ilegala denez ez duelako baliozkotasunik).


Kanpo egituretan eragiten duten aldaketak:

- Estatu bat desagertu eta horretatik beste batzuk sortzen direnean (adibidez, Sobietar Batasuna). Horietako bakoitzak bere subjektibitate propioa izango du.

- Estatu bat desagertzen denean, beste Estaturik sortu gabe (adibidez, irla desagertzea).

2. ESTATU ETA GOBERNUEN ERREKONOZIMENDUA
2.1. Ikuspegi orokorrak

Bi errekonozimendu mota eman daitezke: Estatu baten subjektibotasunari dagokiona, eta barne arloan gauzatzen diren errekonozimenduak (gobernu konkretu bat errekonozitzea). Estatuaren errekonozimenduaren kasuan, hainbat teoria ematen dira:

- Teoria eratzailea. Existentzia hutsagatik Estatuek nazioarteko komunitatearen kide dira, baina benetan nazioarteko eremu horretan nortasuna izateko, beharrezkoa izango da beste Estatu batek errekonozimendua egitea. Honi egiten zaion kritika da Estatu berrien sortzea Estatu zaharren esku uzten dela.

- Teoria deklaratzailea. Estatuak berak deklarazio baten bitartez bere sorrera aldarrikatzen du. Honen arazoa da eremu juridikoan horrek ez duela entitate handirik, besteek ez badute hura arrezagutzen ez du ezertarako balio.

- Teoria eklektiko edo mistoa. Bi fase daude Estatu baten sorreran: 1. fasea, non Estatuaren sorrera arrezagutzen den, eta 2. fasea, non Estatuak berak sorrera hori deklaratuko duen.

2.2. Errekonozimenduaren erak eta baldintzak
- Estatuaren errekonozimendua


Bi mota nagusi daude: esanbidezko errekonozimendua (espresua), eta isilbidezko errekonozimendua (tazitoa).


Esanbidezko errekonozimendua hainbat modutan egin daiteke: aldebakarreko egintzen bitartez, aldebiko harremanen bitartez, edo nazioarteko erakundeen baitan (errekonozimendu kolektiboa).


Isilbidezkoa bi modutan egin daiteke: inongo deklaraziorik gabe, harreman diplomatikoak ezarriz; edota nazioarteko aldeanitzeko tratatu batean Estatu berriari parte hartzeko aukera ematen zaionean.

- Gobernuen errekonozimendua


Nazioarteko Zuzenbide Komisioak errekonozimendu hauen definizioa edo nondik norakoa eman zuen: gobernu baten errekonozimenduaren ondorioa soilik izango da adieraztea gobernu hori Estatu horren legezko ordezkaria dela. Hau bi motatakoa izan daiteke: de iure edo esanbidezkoa, eta de facto edo isilibidezkoa. Gaur egun, bigarren modua erabiltzen da, ekidin nahi delako beste Estatuen barne arazoetan sartzea.


Horretara iristeko garrantzitsua izan zen Estrada, Mexikoko kanpo harremanetako ordezkaria; honek, arazoetan ez sartzeko, ezer ez esatea erabaki zuen. Espainian jarrera hori jarraitu da (duela gutxi arte; Hugo Chaves Venezuelako presidentearen aurkako Estatu kolpean jarrera hau apurtu zuen).


Errekonozimenduaren baldintzak:

- Estatuaren borondatea libreki adierazia izan behar da errekonozimendua egitean

- Errekonozimendu hori momentu egokian egin beharko da. Estatua fisikoki existitu behar da.

- Errekonozimendu horretan Estatuaren hiru elementuak bildu beharko dira: populazioa, lurraldea eta gobernu baten existentzia. Hauetako bat falta bada, errekonozimendua itxurazkoa izango da (aurrekoarekin lotuta).


Errekonozimendua legezkontrakoa bihurtzen duten faktoreak:

- Indarkeria erabili bada sortutako egoeraren errekonozimendua burutzeko (adibidez, Irak eta Kuwait-en artekoa).

- Herrien autodeterminazioaren aurka egindako errekonozimendua bada

- Errekonozimendu hori zuzentzen bada arrazakeri-politikaren ondorioz sortutako egoera batera.

2.3. Errekonozimendu-motak

Errekonozimendua, esan bezala, de iure (esanbidez) eta de facto (isilbidez) burutu daiteke. Honetaz gain, doktrinak eztabaidatzen du ea baldintzapeko errekonozimendua egin daitekeen, hau da, errekonozimendua efektiboa izateko baldintza batzuk ezartzea. Doktrinaren gehiengoak honen kontra egiten du, izan ere baldintza adierazteko errekonozituko den horrengana zuzendu behar delako, eta horrekin harremanetan jartzeak horren subjektibitatearen isilbidezko errekonozimendua da dagoeneko.


Doktrinak teorizatzen du ere errebokatu daitekeen errekonozimenduaren inguruan, nahiz eta praktikan ez den eman. Aurrekoarekin bezala, doktrinak ez du hau onartzen.

2.4. Errekonozimenduaren ondorioak
- Estatu horrekin akordioak sinatu ahal izateko aukera

- Bi Estatuen artean legazio-zuzenbidea aplikatu ahal izango da (harreman diplomatikoak, kontsularrak...).

- Bi Estatuek posible izango dute nazioarteko erantzukizun mekanismoak martxan jartzea, Estatu berriak subjektibitatea baduelako.

3. ESTATUAREN OINORDETZA

Nazioarteko Zuzenbide Batzordeak sailkapena egin du oinordetza egoera hauen inguruan. Bost oinordetza mota bereizi ditu:

- Lurralde zati batekiko oinordetza

- Estatuek (koloniek) independentzia lortzen dutenean

- Bi Estatu edo gehiagoren bat egitea

- Banantzea (Estatu baten zati bat banatzea)

- Desegitea (Estatu bat desegitea, beste batzuk sortuz)

3.1. Tratatuei buruzko Estatuen oinordetza

Kasu honetan tratatua sinatu duten zenbait Estatu ditugu, eta ondoren haietako bat zatitu, edo batzuk batzen dira. 1978ko Vienako Itunean arautzen da hau, Estatuen Oinordetzari buruzkoa. Bertan bi eraentza ezberdin jasotzen dira:

- Independentzia berriki lortu duten Estatuen kasua, eta lurralde-zati baten gaineko oinordetza ematen denean. Erabilitako printzipioa da tabla rasa, hau da, Estatu berri hauek ez dituzte beren aurreko Estatuen tratatuak bete beharko. Bi salbuespen: Estatu berri horrek ezingo ditu muga-gaiak ukitu, ezta mugekin lotuak dauden eskubide eta obligazio guztiak alde batera utzi.

- Bi Estatu edo gehiagoren bategitea eta desegite kasuak. Arau nagusia: tratatuen jarraipena (Sobietar Batasuna, Jugoslabia,...). Hala ere, erregela hau ez da automatikoki aplikatzen, eta bi salbuespen eman daitezke: tratatu horretan parte diren Estatuek kontrako interesa adieraztea, eta tratatuak esandakoari jarraiki hauen objektua ezinezkoa izatea. Kasu hauetan ere bi egoera banatu behar dira: tratatua indarrean badago, jarraitasuna ia automatikoa izango da; tratatua oraindik indarrean sartu ez bada (sinatua egonik), Estatu berriak (oinordekoak) esan ahal izango luke jarraitu nahi duen edo ez (indarrean sartzeko, ratifikatu beharko da).

3.2. Tratatuek tratatzen ez dituzten gaiei buruzko Estatuen oinordetza
- Izaera juridikoa (independentzia lortzean, erakundeak sortu bitartean, trantsizio epea)

+ Funtzionarien egoera


Kolonien kasuan, metropoliaren funtzionariak egonik, zer gertatuko da horiekin koloniak independentzia lortzean? Ikusi beharko dira funtzionarien inguruan egon ohi diren Estatuen arteko akordioak (adibidez, Espainia eta Ginea Ekuatorialaren artean 1968an sinatutako konbenioa).


Praktikan, bi aspektu azpimarratu behar dira: alde batetik, Estatu berri horren eskuduntza diskrezionala da funtzionari horien lana oinordeztea (berak erabakiko du, nahiz eta akordioa egon); bestalde, oinordetza kolonialaren kasuan, metropoliek funtzionariek kolonietan egin dituzten lanak eta eskubide eskuratuak arrezagutzen dituzte (metropolian eskuratutako eskubideak gordeko dituzte).

+ Legedia


Legediaren eraentza emango da oinordetza motaren arabera. Anexio kasuetan, zuzenean Estatu-anexionatzailearen legedia aplikatuko da. Oinordetza kolonialaren kasuan, berriz, printzipio nagusia izango da legedi berria egitea. Praktikan behin-behineko trantsizio-legedia ezartzen da, edota denbora baterako metropoliaren zuzenbidea aplikatzen jarraitu (arrazoiak: besterentze edo transmisio akordio horietan horrela erabaki delako, eta sortu berria den Estatu horrentzako errazagoa delako ere).

+ Eskumena (jurisdikzioa)

* Auzitegien eskuduntza. Estatu berriak sortutako epaitegiek dauden prozesuak jarraituko dituzte. Salbuespenezko izaerarekin eta oinordetza kolonialaren kasuan, posiblea izango da eskuduntza hori metropolira eramatea (zenbait kasu metropoliko organoak epaituko ditu).

* Ebazpenen arrezagutza eta egikaritza. Printzipio nagusia: oinordeko Estatu horrek ez du inongo obligaziorik beste Estatuak emandako sententziak egikaritu eta arrezagutzeko (bete ditzake, baina bere borondatez).

- Biztanleen egoera
+ Naziotasuna


Arazo eta zailtasun handiak daude gai honetan, Estatu guztiek ez dutelako praktika berdina jarraitzen, eta Estatu berak posible du egoera ezberdinetan eraentza ezberdina eman (adibidez, Espainiaren kasuan, zeinak ezberdin tratatzen dituen Amerikako kolonia ohien eta Saharako hiritarrak). Gai honetan ez dago nazioarteko araurik, hiru ezadostasun ezberdin ematen direlarik:

* Ez da onartzen Estatu berri horren biztanleek modu zuzen eta automatiko batean naziotasun berri hori lortzen dutela, ezta aurrekoa galtzen dutela.

* Ez da uniformea bi egoera konkretuetan ematen den erantzuna: lurraldeko jatorrizko biztanle izan, eta kanpoan bizi direnak; eta lurraldean egoitza izanik, jatorrizko biztanleak ez direnak.

* Ez dago garbi hiritar hauek aukera eman behar zaien bi naziotasun horien artean aukeratzeko

Espainiak ez du garbi, eta kasu ezberdinetan modu ezberdinean jokatu du:

* IFNI Afrikako espainiar kolonia ohiaren egoera. Espainiak Marokorekin sinatu zuen tratatu batean aurrikusi zen bertako hiritarrek aukera izango zutela marrokiar zein espainiar naziotasuna lortzeko. Praktikan, aukera hau ez da errealista, ezin da gauzatu, epe motz bat ezartzen duelako aukera egiteko, eta Espainiar naziotasuna eskuratzeko alde batera utzi behar dutelako marrokiar naziotasuna (marrokiar administrazioaren aurrean, eta honek ez du nahi hiritarrak galtzea).

* Ginea Ekuatoriala. Kasu honetan naziotasuna lortzeko emakida kolektiboa eman zen: talde jakin batzuei aukera ematen die espainiar naziotasuna lortzeko. Gero, pertsona horiek eskaera indibidualizatu beharko dute. Honi egiten zaion kritika da espainiar administrazioak arbitrarioki erabakitzen zuela zeini eman eta zeini ez. Bestalde, ez zuen zentzu handirik honela ihardutea, gehienak errefuxiatuak zirelako, eta espaniar izaera eskuratuz, beren Estatuko sistema aldatuko balitz, bueltatzeko zailtasunak izango lituzkete (beraz, euren arazo politikoa ez zen konpontzen).

* Mendebaldeko Sahara. Espainiar naziotasuna eskuratzeko aukera arrezagutu zen, baina baldintzak hain ziren zorrotzak, praktikan ez zela gauzatu.

+ Eskubide pribatuak


Aurreko Estatuaren baitan eskuratutako aurretiazko eskubide pribatuak (derechos adquiridos) hurrengo Estatu horretan arrezagutuko dira. Honen aurrean, doktrinaren zati batek kontrakoa mantendu du, batez ere deskolonizazio prozesuan, metropoliak emandako eskubide pribatuak askotan koloniaren aurka joan daitezkeelako.


Espainiak printzipioz onartzen du arrezagutzarena, baina praktikan hau dudan jarri beharrekoa da. Adibidez, Espainia eta Ginea Ekuatorialen artean, emakida administratiboak transferitzearen (subrogatzearen) inguruan, Gineak kontzesioak berresten baditu izango dira baliozkoak, banan-bana berrikusi ahal izango ditu.

- Finantza eta ekonomi-gaia

Gai hau 1983ko nazioarteko konbenio batean arautzen da, Estatuaren oinordetzan ematen diren ondasun, artxibo eta Estatuko zorrei buruzko konbenioa. Honetan bereizketa egiten da kolonien kasua eta beste kasuen artean. Kolonien kasua ez direnetan, igorpena egiten da, eta horietan ematen diren akordioetan ezarritakoa izango da lehentasunezko eraentza, konbenioa subsidiarioa izango delarik. Independentzia lortzen duten kolonien kasuan, berriz, konbenio hau izango da zuzenean aplikagarri.

+ Estatuko ondasunak


Definizioa: Estatu horren oinordetza gauzatzen den datan, aurreko Estatuaren jabetzapean zeuden ondasun, eskubide eta interesak. Honen arauketa egoeraren arabera aldakorra da:

* Bategitearen kasua. Aurreko Estatuen ondasunak Estatu oinordekora bere osotasunean pasatuko dira.

* Lurralde zati baten besterentzearen (enajenación) kasua. Ondasun higiezin guztiak oinordeko Estatura pasatuko dira; higigarrien kasuan, berriz, lurralde horretako aktibitate batera atxekitutakoak bakarrik.

* Banantze edo disoluzioaren kasuan. Aurreko egoeraren araudia aplikagarria izango da, baina ondasun higigarrien kasuan, lurraldera atxekiak ez dauden ondasunak modu ekitatibo batean banatu beharko dira.

* Independentzia berriki lortu duen Estatuaren egoera. Higiezinak Estatu berriari emango zaizkio; higigarriak, lurraldearen aktibitateari lotuak badaude, oinordetuak izango dira ere. Bestalde, metropoliak normalean etekina atera izan du koloniatik, eta hura konpentsatzeko, ateratako guztiaren balioa itzuli beharko dio koloniari.

+ Estatuko artxiboak


Definizioa: Aurreko Estatuak oinordetza gauzatzen den datan bere funtzioen egikaritzan sortu edo jaso dituen dokumentu guztiak, beti ere dokumentu horien jabetza barne zuzenbidea errespetatuz eman bada, eta zuzenean Estatuaren kontrolpean mantentzen badira.

* Bategitearen kasua. Estatuaren artxiboa bere osotasunean oinordeko Estatura pasatuko da.

* Lurralde zati baten transferentzia, banantzea eta disoluzioa. Artxiboak oinordeko Estatuari pasatuko zaizkio, beti ere artxibo hauek lurralde horien administrazio egokirako beharrezkoak badira, edo lurralde horri modu esklusibo batean zuzendutakoak badira.

* Independentzia berriki lortu duen Estatuaren kasua. Itzulpena osoa izango da (restitución íntegra), bertan kokatuak dauden artxibo guztiak Estatu berriari itzuliko zaizkio.

+ Estatuko zorrak


Definizioa: Aurreko Estatu batek beste Estatu batekiko, nazioarteko erakunde batekiko, edo bestelako nazioarteko subjektuarekiko duen finantz-obligazioa.

* Bategitearen kasua. Aurreko Estatuaren zorra osoki pasatzen da Estatu berrira (adibidez, Alemania).

* Lurralde zati baten transferentzia, Estatu baten banatzea, eta Estatu baten disoluzioa. Zorra oinordeko Estatuei pasatuko zaie, baina proportzio ekitatibo batean. Alde batetik, ikusi beharko da zorraren kopurua zein den, eta bestetik oinordeko Estatuari zien ondasun, eskubide eta interes pasatzen zaizkion.

* Independentzia berriki lortu duen Estatua. Kasu honetan, aplikatu beharreko printzipioa da zorren transmisio ezarena, orain arte nahikoa izan dutelako jasandako ustiapenarekin. Salbuespena: zor horiek lurralde horren aktibitateari zuzenean lotuak daudenean, eta oinordeko Estatu horrek jasotako ondasun, eskubide eta interesekin lotura badu. Salbuespen honek bi muga ditu: zorren transmisio hori ezingo da joan herri bakoitzak bere ondasunak eta baliabide naturalak erabiltzeko askatasunaren kontra, eta zorren transmisioen kunplimenduan ezingo da kolokan jarri Estatu berri horren oreka ekonomikoa.

